
Muhasabah diri pada Sepetang Puisi Ramadan 
 
Hassan Omar 
SEPETANG Puisi Ramadan di Universiti Kebangsaan Malaysia (UKM), Bangi, 
pada petang 7 November lalu, mengajak khalayak bermuhasabah diri pada 
Ramadan dan sentiasa memohon keampunan daripada Allah swt. 
  Tirai Sepetang Puisi Ramadan dibuka dengan deklamasi puisi Cemas Menanti 
Ramadan oleh Zainal AB yang mengetengahkan tema penyerahan diri insan 
kepada Allah swt untuk dinilai segala amal ibadahnya: 
...aku benci diriku sendiri 
  aku bimbang dengan Ramadan-Mu 
  aku rasa puasaku tidak sempurna... 
  Zaid Akhta Arif menghangatkan suasana ketika mendeklamasikan puisi yang 
mengangkat kebesaran Allah swt melalui Takbir Penutup Ramadan, disampaikan 
dengan penuh emosi lagi bersemangat meskipun belum berbuka: 
...jika kehebatan Allahuakbar itu 
  dirasakan pada langit 
  akan runtuhlah langit... 
  Penyair yang terkenal dengan sajak Tak Tun, A Ghaffar Ibrahim atau lebih 
dikenali sebagai Agi, memberi warna kelainan dalam persembahan ketika 
mendeklamasikan Ramadan Bulan Kesyukuran dengan melagukannya ala gurindam: 
...iman mengetahui batas puasa 
  iman menjaga puasa 
  bulan iktibar bagi ummah... 
  Semangat Ramadan lewat puisi diteruskan oleh Raai ketika beliau 
mendeklamasikan Kematian manakala Aishah Hashim memilih Cemas Menanti 
Ramadan yang merakam kebimbangan insan terhadap ketidakmampuan untuk 
melakukan pelbagai ibadat dengan sempurna: 
...aduh susahnya hatiku 
  bila berhadapan dengan Ramadan 
  macam ada benda yang tidak kena 
  kalau aku tidak dapat 
  menyambut kedatangannya dengan sebaik-baiknya... 
  Dr Ibrahim Ghaffar pula tampil dengan Ramadan: Di Awal Musim Ini merakam 
dua peristiwa bersejarah, persaraan Tun Dr Mahathir Mohamad dan pelantikan 
Datuk Seri Abdullah Ahmad Badawi sebagai Perdana Menteri ke-5: 
...Ramadan mendatangi musim ini 
  membawa puitis pesan bestari 
  seorang wira yang bersiap-siap pergi 
  ramahnya bagai ratna membuka kepompong mimpi... 
  Kesucian Ramadan diungkapkan sekali lagi oleh penyair veteran, Ismas 
Saring lewat Ramadan Datang dan Pergi, sebelum acara diteruskan oleh 
Pegawai Teater, Pusat Kebudayaan UKM, Diani Kasian, 
  Majlis petang itu diakhiri dengan persembahan lagu puisi oleh Kelab 
Teater Rimba UKM yang mendendangkan lagu puisi, Doa, karya Chairil Anwar 
yang dipopularkan oleh Zuber Ali bersama kumpulan Harmoni. 
  Program tahunan anjuran Pusat Kebudayaan UKM berlangsung tanpa kehadiran 
penuntut UKM berikutan Ramadan tahun ini jatuh ketika cuti semester tetapi 
acara di Anjung Seni, Dewan Canselor Tun Abdul Razak (Dectar), tetap 
meriah. 

